
Inngangur:
Hábrún ehf. er fiskeldisfyrirtæki við Ísafjarðardjúp í eigu einstaklinga frá Ísafjarðarbæ. 
Hábrún og tengd félög hafa stundað fiskeldi á norðanverðum Vestfjörðum í 16 ár samfellt. 
Félagið hefur einkum lagt áherslu á eldi á regnbogasilungi og þorski. Til frambúðar er áhersla 
félagsins á að ná fótfestu í „laxfiski“ og munu áherslur milli ræktunar á regnbogasilungi og 
laxi helgast af markaðsaðstæðum, meðal annarra þátta. Nýlega veitti Skipulagsstofnun 
félaginu starfsleyfi fyrir aukningu á sjókvíaeldi regnbogasilungs í Skutulsfirði að 700 
tonnum.

Almennt:
Regnbogasilungur
Svo virðist sem lítið sé rætt um regnbogasilung í frumvarpinu, þrátt fyrir það að sá fiskur sé 
fyrir margra sakir áhugaverður valkostur til sjókvíaeldis. Hábrún hefur stundað og stefnir á 
vöxt í eldi á regnbogasilungi. Í stefnumótunarskýrslu þeirri sem frumvarp þetta byggir mikið á 
er því spáð að regnbogaeldi leggist því sem næst af árið 2019. Raunin er sú að því fer víðs 
fjarri.
Til að fá niðurstöðu í hagkvæmni þess að ala regnbogasilung við Íslandsstrendur til lengri tíma 
litið þarf að vinna frekari rannsóknar- og þróunarvinnu m.t.t. þols gegn sjávarhita, seltu og 
gæða hrogna.
Líkt og ófrjór lax veldur regnbogasilungur ekki hættu á erfðablöndun. Þó er lítið um það fjallað 
í frumvarpinu, en þess meira um ófrjóan lax þrátt fyrir hliðstæð áhrif hvað varðar lágmörkun 
umhverfisáhrifa.
Þess er óskað að í frumvarpinu sé þess gætt að skilyrði sem sett eru fyrir laxeldi í sjó taki ekki 
til regnbogasilungs einnig, nema í þeim tilfellum sem það á sérstaklega við. Þarna má t.a.m. 
benda á eftirlit, áhættumat og fleira.

Áhættumat
Í 7. gr. frumvarps: Lífmassi frjórra laxa í sjókvíaeldi og áhættumatið segir:

,,Hafrannsóknastofnun skal gefa út áhættumat erfðablöndunar þar sem fram kemur það magn frjórra laxa, mælt í 
lífmassa, sem leyfilegt er að ala í sjókvíum hverju sinni. Áhættumat erfðablöndunar skal Hafrannsóknastofnun gefa 
út svo oft sem þörf þykir að mati stofnunarinnar en þó eigi sjaldnar en á þriggja ára fresti.

Hábrún vill koma þeirri ábendingu á framfæri að forðast beri að horfa á áhættumat eitt og sér 
við ákvörðun leyfa til sjókvíaeldis. Fleiri þættir ættu að hafa áhrif á svo veigamikla ákvörðun. 
Má þar nefna byggðasjónamið og félagsvísindi almennt.
Vísað er til þeirrar aðferðafræði sem notuð er við stjórn fiskveiða, þar sem 
Hafrannsóknarstofnun er ráðgefandi en ekki ákvarðandi um magn veiðiheimilda.



1. Ófrjór lax

22. gr. frumvarps: Ákvæði til bráðabrigða -  Svæði með ófrjóum löxum
Í c. (III.) lið (bls. 10), 22 gr. fiskeldisfrumvarpsins kemur eftirfarandi fram:

,,Rekstrarleyfi sem Matvælastofnun gefur út fyrir eldi á ófrjóum laxi í samræmi við áhættumat erfðablöndunar skal 
endurskoða fimm árum frá útgáfu rekstrarleyfisins enda liggi fyrir endurskoðaðar niðurstöður áhættumats 
erfðablöndunar innan þess tíma.

Hafi rekstrarleyfishafi ekki hafið eldi á ófrjóum laxi innan fimm ára frá útgáfu rekstrarleyfisins skal 
Matvælastofnun fella niður rekstrarleyfi til að ala ófrjóan lax. E f rekstrarleyfishafi hefur ekki nýtt helming eða meira 
af leyfilegum lífmassa rekstrarleyfis á ófrjóum laxi innan sjö ára frá útgáfu rekstrarleyfisins skal Matvælastofnun 
fella niður ónýtt magn ófrjós lax samkvæmt rekstrarleyfinu.

Ráðherra er heimilt að auglýsa og úthluta að nýju í samræmi við 4. gr. a laganna eldissvæðum eða leyfilegum 
lífmassa rekstrarleyfis fyrir ófrjóan lax sem fellur niður skv. 2. mgr.

Ef endurskoðaðar niðurstöður áhættumats erfðablöndunar skv. 1. mgr. fela í sér auknar framleiðsluheimildir á 
frjóum laxi á tilteknu svæði skal sú aukning bætast hlutfallslega við leyfilegar framleiðsluheimildir rekstrarleyfa þess 
svæðis“.

Það er mat umsagnaraðila að hér sé verið að setja fram ákvæði sem geti kallað fram 
misnotkun á aðstæðum. Svo virðist sem rannsóknir og þróun á eldi á ófrjóum laxi séu 
ekki komnar á það stig að hægt sé að sjá fram á árangur í þeim efnum í bráð. Það væri 
því óeðlilegt og ósanngjarnt að félög geti markað sér bás til margra ára þegar félög sem 
t.a.m. stunda eldi á regnbogasilungi gætu annars nýtt þau svæði.

Tillaga um breytingu á frumvarpi: Fella þessa grein út úr frumvarpinu.

2. Skipting hafsvæða í eldissvæði, auglýsing og úthlutun þeirra

3. gr. frumvarpsins: Skipting hafsvæða í eldissvæði, auglýsing og úthlutun þeirra
Í 3. mgr., 3. gr. í 1. Kafla (bls 2) fiskeldisfrumvarpsins kemur eftirfarandi fram:

,,Auglýsa skal opinberlega úthlutun eldissvæða og skal úthluta svæðum samkvæmt hagstæðasta tilboði. Við mat á 
hagstæðasta tilboði kemur meðal annars til skoðunar reynsla af fiskeldisstarfsemi, samfélagsleg ábyrgð, fjárhagslegur 
styrkur og mælikvarðar sem mæla hvernig tilboðsgjafi hefur stundað rekstur sinn og upplýsingar um það hvernig 
tilboðsgjafi hyggst stunda reksturinn, m.a. út frá umhverfissjónarmiðum“.

Það er mat umsagnaraðila að hér þurfi að kveða skýrar á um innihald setningar um 
„hagstæðasta tilboð“ . Félag sem hefur starfað að fiskeldi á tilteknu svæði um árabil þarf að 
geta notið þess frumkvöðlastarfs (hefðarréttar) sem unnið hefur verið árum saman.
Lítil fyrirtæki sem kjósa að vaxa af hófsemi mega sín lítils í fjárhagslegum styrk í samkeppni 
við alþjóðleg fyrirtæki sem sækja inn á þennan markað.

Tillaga um breytingu á frumvarpi: Við úthlutun leyfa sem byggja á auglýsingum verði 
sérstakt tillit tekið til þeirra fyrirtækja sem nú þegar eru í rekstri og eiga sér forsögu og 
búsetu á auglýstu svæði.

